
Vasarelė 

Vasarelė basakuojė  

Par žemelė nuplasnuojė.  

Vėsor žemougiu pribarstė,  

Suodnūs vobolū prikarstė. 

  

I lėnū laukus užklīda –  

Lėnā mielėnā pražīda.  

Po Juonėniu šėins pakvėpa,  

Ka saulelė išdžiuovėna.  

Daržūs braškės jau rauduonas,  

Lėipas nu žėidū geltuonas.  

Vasarelė ka sošėldė,  

Žėidā medaus prisipėldė.  

Bėtis neš po ciela laša  

Ė vėsū vaišintėis praša. 

  

Vasarelė basakuojė  

Tuoliau par laukus plasnuojė.  

Ka par javus delno braukė –  

Veizam, rogē jau išplaukė.  

Rogiapjūtė palūkies,  

Kol grūdelē sokėities.  

Žmuonis švieži douna keps,  

So geltuono svėisto teps. 

  

Vasarelė, palūkiek,  

To nu mūsa nepabiek,  

Rodėnėis da nevadink,  

Vėsas ougas išsėrpink. 

 


